
				ఈ పుట అచ్చుదిద్దబడ్డది

జామదగ్నిని నైన సరకుగాఁ గొనవు - నీమెయిలావున నీభువి నీవు

సకలమునీంద్రులు సర్పముల్ నీకుఁ - బ్రకటితశయ్యఁగాఁ బలుకుదు రెందు;

నట్టిసర్పంబులే యవనీశ! నిన్ను - గట్టంగఁ ద్రాడులై కదిసెనే నేఁడు?

లాక్షణికులు నన్ను లక్షించి సకల - లక్షణంబులు మేన లలితంబు లగుచు

విలసితరేఖారవిందంబు లంఘ్రి - తలమునఁ గలుగుటఁ దరళాయతాక్షి!

పట్టాభిషేకంబు పతితోడఁ గల్గుఁ - బుట్టుదు రింపారఁ బుత్రులు నీకు

నైదువ యై యుండు దనుమాట లెల్ల - నాదిత్యకులనాథ! యకట! బొంకయ్యె.

రోలంబకులనీలరుచిశిరోజములు - నీలమేఘము డాలు నెఱవు మైజిగియు

తొగ లించుకయు లేక తోరముల్ గాక - మిగుల వట్రువలునై మించుపెందొడలు

కరములు నిటలంబు కన్నులు మోము - చరణముల్ రుచిరలక్షణసమేతముగ2480

వరకాంతి నునుపారి వట్రువ లగుచు - సరినొప్పు నఖములు సంగతాంగుళులు

ఏచి చిత్రాకృతి నెనసి క్రిక్కిరిసి - నీచాగ్ర మైనది నీకుచద్వయము

ఉరుతరస్నిగ్ధంబు లుదరపార్శ్వములు - కర మొప్పుచున్నది గంభీరనాభి

కమనీయతరదివ్యకాఁతిఁ జెన్నగుచు - రమణీయ మైనది రమణ! నీమేను;

సౌభాగ్యమున నీకు సరి యెవ్వ రనెడి - నాభాగ్య మి ట్లయ్యె నరనాథ! కంటె

లలన లీపదియేనులక్షణంబులను - గలవార లత్యంతకల్యాణవతులు

అని చెప్పునార్యోక్తు లవియెల్లఁ దప్పె - మనుజేశ! నాపుణ్యమహిమ గా కిదియుఁ

గెందామరలభంగిఁ గెంజాయ మెఱసి - యందంబులై చూడ నఱచేతు లొప్పుఁ

బల్లవారుణకాంతిఁ బరఁగుపాదాగ్ర - పల్లవంబులు సమస్పర్శంబు లగుచు

నడు పొప్పు నెలు గొప్పు నగుమొగం బొప్పుఁ - గడునొప్పు నివి కన్యకాలక్షణములు
2490

పరికింప నని పల్కు పలుకులు దప్పె - నరనాథ! చూచితే నానోముఫలము?

తలఁపులు దైవంబు తలకూడనీక - వెలయఁగ నిటు సంభవించెనే నాకు?

ధరణీశ! నను జనస్థానంబునందు - నురవడి గొనిపోవు నుగ్రదానవునిఁ

బొరిఁబొరి వెదకి నాపోయినజాడ - కర ముగ్రగతిఁ దెల్పి కపిసేనఁ గూడి

జలనిధి బంధించి చనుదెంచి పిదపఁ - బొలు పేది గోష్పదంబున మునింగితివె?

ఆరయ నతిఘోర మగు యామ్యశరము - వారుణబాణంబు వహ్నిసాయకము

నెఱయ బ్రహ్మాస్త్రంబు నెఱిఁ బ్రయోగింప - మఱచితివే నేఁడు మనుజలోకేశ!

పగవాఁడు మీదృష్టిపథములఁ బడినఁ - దెగి నేలఁబడుగాక తిరిగి పోఁగలఁడె?

యిది దైవకృతము గా కెల్లచందముల - నెదురంగ శక్తులె యెవరైన నిన్ను?

మేఘనాదుఁడు మాయ మెఱసి మి మ్మాజి - నీఘోరశరముల నిటుఁ గట్టె నేఁడు
2500

కాలంబుకడిమిమైఁ గడప నెవ్వరికిఁ - బోలునే తలపోయ? భూలోకనాథ!

హానాథ! హావీర! హారామచంద్ర! - యే నీకు శోకింప నిట నీకు వగవ;

